
༄།	དཔལ་ལྡན་འབྲུག་པའི་ཁྲིམས་ཀྱི་འདུན་ས།
ROYAL COURT OF JUSTICE
འཁྲུན་ཆོད་ཨང་༼ཆེ་མཐོ་༢༠༢༡-༩༢༨༽	       			   འབྲི་ཤོག་བདུན་ཅུ་པ།༼ཨེཆ་-༧༠༽
 				     མཐོ་གཏུགས་ཞི་རྩོད་འཁྲུན་ཆོད།

࿐	  ད་ལན༑	སྤ་རོ་རྫོང་ཁག་ཁྲིམས་ཀྱི་འདུན་ས་ལས་ མཐོ་གཏུགས་ཕུལ་བའི་ རྩ་ཕན་གྱི་རྩོད་གཞི་དེ་ ཆེ་མཐོ་ཁྲིམས་ཀྱི་འདུན་སར་ རྩོད་འཛིན་ཨང་༼ཆེ་མཐོ་༢༠༢༡-༥༢༥༽ ཅན་མར་ སྤྱི་ཚེས་༢༤.༡༡.༢༠༢༡ ལུ་བཀོད་གྲུབ།

	མཐོ་གཏུགས་པ་རྩོད་ཟླ།				རྩོད་རྩ།
ངོ་མིང་ 	: དཔགཔ་ཚེ་རིང་།	ངོ་མིང་	: ཚེ་རིང་དབང་མོ།
ཕོ/མོ།	: ཕོ།		ཕོ/མོ།	: མོ།
སྐྱེས་ཚེས་	: ༡༩༤༧	སྐྱེས་ཚེས་	: ༡༩༧༤
མི་ཁུངས་ལག་ཁྱེར་ཨང་	: ༡༠༨༡༡༠༠༠༣༠༧	མི་ཁུངས་ལག་ཁྱེར་ཨང་	: ༡༠༨༡༡༠༠༠༤༩༧
ཕ་/མ་མིང་      	: ཚེ་འདས་བཙན་ཚེ་རིང་།	ཕ་/མ་མིང་	: ཚེ་འདས་ཤེས་རབ་དབང་ཕྱུག
ཁྲམ་ཨང་	: ༣༣༡	 	ཁྲམ་ཨང་	: ༢༢༣
གུང་ཨང་	: ཉ-༡༠-༦༠	གུང་ཨང་	: ཉ-༡༠-༨༩
གཡུས་	: སྤྱིན་ཚོགས།	གཡུས་		: གདུང་དཀར།
རྒེད་འོག་	: ཝང་ཅང་།	རྒེད་འོག་	: ཝང་ཅང་།
རྫོང་ཁག་	: སྤ་རོ།	རྫོང་ཁག་	: སྤ་རོ།
ལས་འགན་	: སོ་ནམ་པ།	ལས་འགན་	: སོ་ནམ་པ།      
རྒྱབ་མི་/ངོ་ཚབ་	: མེད།	རྒྱབ་མི་/ངོ་ཚབ་	: མེད།


           
  རྩོད་དོནཿ ས་ཆ་ཉོ་བཙོངས་སྐོར།
༡༽	རྩོད་གཞི་ངོ་སྤྲོད།
མཐོ་གཏུགས་པ་ རྩོད་ཟླ་དཔགཔ་ཚེ་རིང་དང་ རྩོད་རྩ་ཚེ་རིང་དབང་མོ་ རྩ་ཕན་གཉིས་ཀྱི་བར་ན་ རྩོད་དོན་ ས་ཆ་ཉོ་བཙོངས་སྐོར་ལས་ རྩོད་གཞི་སྤ་རོ་རྫོང་ཁག་ཁྲིམས་ཀྱི་འདུན་སར་ཐུག་སྟེ་ ཁྲིམས་འདུན་ནས་དབྱེ་དཔྱད་མཛད་དེ་ འཁྲུན་ཆོད་གནང་མི་འདི་ལུ་ རྩོད་ཟླ་དཔགཔ་ཚེ་རིང་ལུ་ ཁེ་རྒུད་མ་བཏུབ་པར་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༠༩ པའི་དགོངས་དོན་ལྟར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལ་མི་འདི་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་པ་གཤམ་གསལ།


༢༽	སྙན་གསན།
	༢.༡	སྟ་གོན་སྙན་གསན།			སྤྱི་ཚེས་༩.༡༢.༢༠༢༡ ལུ།
༢.༢	ཐོག་མའི་བརྗོད་དོན།			སྤྱི་ཚེས་༡༠.༡༢.༢༠༢༡ ལུ།
༢.༣	མཐའ་བསྡོམས་འདྲི་གླེང་།		སྤྱི་ཚེས་༢༤.༡༢.༢༠༢༡ ལུ།


༣༽	དབྱེ་བཤེར།
༣.༡	བཤེར་ཡིག་ཕུལ་མི་དེ་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་ ༣༡.༢ པ་ལས་མ་འགལ་བ།
༣.༢	སྤ་རོ་རྫོང་ཁག་ཁྲིམས་ཀྱི་འདུན་སའི་འཁྲུན་ཆོད་ཨང་༼སྤ་རོ་༢༡-༥༤༧༽ སྤྱི་ཚེས་༢༨.༡༠.༢༠༢༡ ཅན་མ།



༤༽	མཐོ་གཏུགས་ཞིབ་བཤེར། ༼དག་བཅོས་མེད་པར་འདྲ་བཤུས༽
༤.༡	མཐོ་གཏུགས་པ་ རྩོད་ཟླ་དཔགཔ་ཚེ་རིང་གིས་ རྩོད་ཉོག་དེའི་སྐོར་ལས་ སྤྱི་ཚེས་༩.༡༢.༢༠༢༡ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ཡིག་ སྤྱི་ཚེས་༩.༡༡.༢༠༢༡ ཅན་མའི་ནང་གསལ།
	“་་་་་མིང་པས་ཕྱག་བཅས་ཞུ་གསོལ་ དེ་ནི་ ད་རེས་རྩོད་རྩ་ཚེ་རིང་དབང་མོ་གིས་ རྩོད་བཤེར་བཙུགས་ཏེ་ སྤ རོ་ཞི་རྩོད་དང་ཚོང་འབྲེལ་ཁྲིམས་ཁྲི་ལས་ འཁྲུན་ཆོད་ཨང་༼སྤ་རོ་༢༡-༥༤༧༽ སྤྱི་ཚེས་༢༨.༡༠.༢༠༢༡ ཅན་མའི་འཁྲུན་ཆོད་བཏོན་གནང་མི་ལུ་ བསམ་པ་མ་རྫོགསཔ་མ་ཚད་ ཁེ་རྒུད་རྩ་ལས་མ་བཏུབ་པར་ ཆེ་མཐོ་ཁྲིམས་ཞབས་ལུ་ མཐོ་གཏུགས་བཞེཤ་གནང་དགོ་པའི་གནད་དོན་གཤམ་གསལ་ལྟར་ཞུ་ནི།
	༡༽ རྩོད་རྩ་ཚེ་རིང་དབང་མོ་གིས་ སྒྲུབ་བྱེད་ཕུལ་མི་ནང་ སྔར་གྱི་གནས་ཚང་ཚེ་འདས་ཀརྨ་ལས་ ས་ཆ་ཉོ་བཙོངས་གན་རྒྱ་ སྤྱི་ཚེས་༧.༤.༢༠༡༣ ཅན་མ་ཕུལཝ་ཨིན་པས་ དེ་གི་ཐད་ཁ་ ས་ཆ་ང་རའི་མིང་ཐོག་གི་ས་ཆ་ཨིནམ་ལས་ གན་རྒྱ་དེ་གི་ཐོག་ལུ་ང་རའི་ས་ཡིག་ ག་ཅི་སྦེ་མ་ལེནམ་ཨིན་ན་ ར་ཁུངས་ཕུལ་དགོ་ཟེར་ཞུ་བ་ཕུལ་རུང་ བདེན་དཔྱད་དབྱེ་ཞིབ་མ་གནངམ་ལས་ ཁེ་རྒུད་རྩ་ལས་མ་བཏུབ་ཟེར་ཞུ་ནནི།
	༢༽ ས་ཆ་གནས་ཚང་ཚེ་འདས་དང་ ཨ་ལོ་ཚུ་ལས་ཉོ་ཡོདཔ་ཨིན་པ་ཅིན་ ས་ཁྲམ་ཡང་ས་ཆ་བཙོངས་མི་ གནས་ཚང་དང་ཨ་ལོ་ཚུ་མཉམ་ རྩོད་བཤེར་བཙུགས་དགོཔ་མ་གཏོགས་ ང་ལུ་རྩོད་བཤེར་ག་ཅི་སྦེ་བཙུགས་དགོཔ་ཨིན་ན་ ར་ཁུངས་ཕུལ་དགོ་ཟེར་ཞུ་བ་ཕུལ་ཡོདཔ་ཨིན་རུང་ བདེན་དཔྱད་དབྱེ་ཞིབ་མ་གནངམ་ལས་ ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༣༽ ཁྲམ་བདག་ང་རའི་ས་ཡིག་མིན་འདུག་ཟེར་ བཤེར་ལན་རིམ་པར་ཕུལ་བའི་བསྒང་ལས་ ད་རུང་ ད་རེས་ནང་པ་འབད་བའི་བསྒང་ལས་ སྤྱི་ཚེས་༧.༤.༢༠༡༣ ཅན་མ་ཉིནམ་༡ ལུ་ གན་རྒྱ་ཁག་༢ རྫུན་མ་ག་དེ་སྦེ་བཟོ་ཡོདཔ་ཨིན་ན་ ར་ཁུངས་ཕུལ་དགོ་ཟེར་ཞུ་བ་ཕུལ་ཡོདཔ་ཨིན་རུང་ བདེན་དཔྱད་དབྱེ་ཞིབ་མ་གནངམ་ལས་ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༤༽ བུམ་གྱིས་ཁྲིམས་འདུན་ལུ་ ངག་བརྗོད་ཕུལ་མི་ནང་ལུ་ སྔ་ཕྱི་རིམ་པ་༢ ཀྱི་ཐོག་ལས་ བསྐྱིས་ཡོད་མི་འདི་ཤོ་དང་སྟ་རྩེད་རྐྱབ་ས་ལུ་ དངུལ་རྫོགས་ཚར་འདུག་པ་ལས་ དེ་བཟུམ་བསྐྱིས་བར་སྤྲོད་སྐབས་ཀྱི་གན་རྒྱ་ཁག་༢ པོ་ཁྲིམས་ཞབས་ལུ་ ཚེ་རིང་དབང་མོ་གིས་ཕུལ་དགོ་ཟེར་ ཞུ་བ་ཕུལ་ཡོདཔ་ཨིན་རུང་ བདེན་དཔྱད་དབྱེ་ཞིབ་མ་གནངམ་ལས་ ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༥༽ ས་ཆ་ང་རའི་མིང་ཐོག་གི་ཁྲམ་ཨིན་རུང་ གནས་ཚང་ཚེ་འདས་ཀྱི་མིང་ཐོག་ལུ་ཡོད་མི་ས་ཆ་ཟེར་ ཉོ་བཙོངས་གན་རྒྱ་བཟོ་འདུག་པ་ལས་ ཚེ་འདས་ཀརྨ་གི་མིང་ཐོག་ལས་ ས་ཁྲམ་སྤོ་ནི་མ་གཏོགས་ ང་ར་བར་ན་འཐེན་བཙུགས་དགོཔ་མེད་ཟེར་ཞུ་ནི་ དེ་ཡང་ ར་ཁུངས་ཚེ་རིང་དབང་མོ་གིས་ཕུལ་དགོ་ཟེར་ཞུ་བ་ཕུལ་ཡོདཔ་ཨིན་རུང་ བདེན་དཔྱད་དབྱེ་ཞིབ་མ་གནངམ་ལས་ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༦༽ ས་ཆ་བཙོངས་མི་འགྲིམ་དཔོན་ཚེ་དབང་ཟེར་མི་གིས་ ས་ཆ་ཉོ་བཙོངས་གན་རྒྱ་བཟོ་བ་མེདཔ་མ་ཚད་ ཁོ་གི་ས་ཡིག་བཀོད་པ་མེདཔ་སྦེ་ ངག་བརྗོད་ཕུལ་ཏེ་ཡོདཔ་ལས་ ར་ཁུངས་ཚེ་རིང་དབང་མོ་གིས་ཕུལ་དགོ་ཟེར་ཞུ་ཕུལ་ཡོདཔ་ཨིན་རུང་ བདེན་དཔྱད་དབྱེ་ཞིབ་མ་གནངམ་ལས་ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༧༽ གན་རྒྱ་རྫུན་མ་བཤུས་ལས་བཟོ་ཡོདཔ་མིན་པ་ གན་རྒྱ་ག་དེ་འཛོམས་ཏེ་བཟོ་ཡོདཔ་ཨིན་ན་ བཅུད་བསྡུ་བ་ཅིན་ ས་རིན་གནས་ཚང་ཚེ་འདས་ཀརྨ་དང་ བུ་གཞི་ཨ་ལོ་ཚུ་ལུ་སྤྲོད་ཡོདཔ་ཨིན་པ་ཅིན་ ས་ཆ་ཉོ་བཙོངས་ཀྱི་གན་རྒྱ་ སྤྱི་ལོ་༢༠༡༣ ལུ་བཟོ་ཡོད་མི་དང་འཁྲིལ་ གནས་ཚང་ཀརྨ་ཟེར་མི་གི་ཐད་ཁ་ སྤྱི་ལོ་༢༠༡༥ ལུ་མ་གཏོགས་ཚེ་འདས་མ་ཐལཝ་ལས་ དེ་ཚུན་རིན་ལུ་རྩོད་རྩ་ག་དེ་འཛུལ་སྡོད་ཡོདཔ་ཨིན་ན་ ར་ཁུངས་ཚེ་རིང་དབང་མོ་གིས་ཕུལ་དགོ་ཟེར་ཞུ་བ་ཕུལ་ཡོདཔ་ཨིན་རུང་ བདེན་དཔྱད་དབྱེ་ཞིབ་མ་གནངམ་ལས་ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༨༽ རྩ་ཕན་བར་ན་རེག་གཏོགས་དང་ འབྲེལ་བ་རྩ་ལས་མེདཔ་ཨིན་རུང་ ཚེ་རིང་དབང་མོའི་དཔང་པོ་ཨིནམ་སྦེ་ བཙན་སྐྱོགས་སྒྲོལ་མ་ དགའ་ལེགས་མོ་ གནག་རིམ་ཙོ་བཅས་མི་ངོ་༣ པོ་ ད་རེས་རྩོད་རྩ་ཚེ་རིང་དབང་མོ་གིས་ དགའ་མཐུན་གྱི་དཔང་པོ་བཟོ་སྟེ་ ཕུལ་འདུག་པ་མ་ཚད་ ལྷག་པར་ བཙན་སྐྱོགས་སྒྲོལ་མ་འདི་ རྩོད་རྩ་མོ་རའི་སྤུན་ཆ་ངོ་མ་ཨིན་ཟེར་ཞུ་ནི་ གནད་དོན་དེ་ཚུ་ཡང་ བདེན་དཔྱད་དབྱེ་ཞིབ་མ་གནངམ་ལས་ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༩༽ བུམ་ཀུན་དགའ་དབང་མོ་གིས་ ངག་བརྗོད་ཕུལ་མི་ནང་ལུ་ ནུམ་བློ་གྲོས་དབང་མོ་རྩེདམ་རྩེད་ས་ལུ་ རྩོད་རྩ་ཚེ་རིང་དབང་མོ་ལས་ དངུལ་ཀྲམ་༢,༠༠༠,༠༠༠/-༼འབུམ་ཉི་ཤུ༽ཐམ་པ་ དངུལ་བསྐྱེད་ཁར་བསྐྱིན་འགྲུལ་ལེན་ཡོདཔ་ཨིན་ལུགས་ཞུ་ཡོདཔ་ཨིན་རུང་ དེ་གི་གན་རྒྱ་ཐོག་མའི་ཁྲིམས་ལུ་བཞེས་དགོཔ་སྦེ་ཞུ་རུང་ གནད་དོན་དེ་ཚུ་ཡང་ བདེན་དཔྱད་དབྱེ་ཞིབ་མ་གནངམ་ལས་ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༡༠༽ དཔང་པོ་ དགའ་སྐྱིད་ཟེར་མི་གིས་ ངག་བརྗོད་ཕུལ་མི་ནང་ལུ་ ཞིང་ཚོགས་ཨིན་ན་དང་ དཔགཔ་ཚེ་རིང་གི་ཨ་ལོ་ཚུ་གིས་ དངུལ་བསྐྱིས་འབག་སྟེ་ ཤོ་ཏག་སི་རྩེ་བའི་བསྐྱེད་ཨིན་ན་ རང་གིས་མི་ཤེས་ ཞིང་ཚོགས་རེད་ཟེད་འབག་ནུག་ཟེར་ཞུ་ནི་ དེ་ཡང་ རྩོད་རྩའི་གན་རྒྱ་ནང་ལུ་ རེད་བཟེད་ཆོག་པའི་ཁ་ཚིག་ ག་དེ་བཀོད་དེ་ཡོདཔ་ཨིན་ན་ ར་ཁུངས་ཕུལ་དགོ་ཟེར་ཞུ་ཕུལ་ཡོད་རུང་ གནད་དོན་དེ་ཚུ་ཡང་ བདེན་དཔྱད་དབྱེ་ཞིབ་མ་གནམ་ལས་ཁེ་རྒུད་རྩ་ལས་མ་བཏུབ་ཟེར་ཞུ་ནི།
	༡༡༽ དཔང་པོ་ཚེ་དབང་ལ་གིས་ངག་བརྗོད་ཕུལ་མི་ནང་ལུ་ དངུལ་ཕར་ཚུར་སྤྲོད་ཚར་ཡི་ཟེར་སླབ་སྟེ་ དངུལ་གྱི་འབྱོར་རྟགས་གུར་ས་ཡིག་རྐྱབ་པ་མ་གཏོགས་ ས་ཆ་ཉོ་བཙོངས་ཀྱི་གན་རྒྱ་ནང་ལུ་ས་ཡིག་རྩ་ལས་མ་རྐྱབ་ཟེར་ཁ་གསལ་བཀོད་དེ་ཕུལ་འདུག་རུང་ གནད་དོན་དེ་ཚུ་དབྱེ་ཞིབ་རྩ་ལས་མ་གནངམ་ལས་ཁེ་རྒུད་མ་བཏུབ་ཟེར་ཞུ་ནི།
	ཐུགས་དང་ལྡནམ་ཅིག་ཡོདན་ གུས་པ་ང་རའི་ཁ་ཐུག་ལས་ གོང་ལུ་གནད་དོན་ཁག་༡༡ ཕུལ་ཡོདཔ་བཞིན་དུ་ དབྱེ་ཞིབ་མཐིལ་ཕྱིན་མཛད་གནང་སྟེ་ སྔར་གྱི་གན་རྒྱའི་ཐད་ཁ་ ཁོང་རའི་བར་ན་ཨིནམ་ལས་ ཁྲམ་རང་དབང་ཅན་ང་ར་གིས་ ས་ཡིག་བཀོད་པ་མེདཔ་ལས་ གཏམ་ལོ་རྒྱུས་ང་ལུ་སླབ་དགོཔ་མེདཔ་དང་ ཁོང་རང་གན་རྒྱ་བཟོ་མི་ཚུ་གི་བར་ན་ བདེན་རྫུན་དབྱེ་ཞིབ་མཛད་གནང་ཟེར་ཞུ་ནི་དང་ ལྷག་པར་ གོང་ལུ་ངག་བརྗོད་ཕུལ་མི་ཚུ་ཡང་ དྭངས་གསལ་ག་ཅི་ཡང་མིན་འདུག་པ་ལས་བརྟེན་ དབྱེ་ཞིབ་མཐིལ་ཕྱིན་མཛད་གནང་དོན་ལུ་ གུས་ང་བཅས་ཀྱི་རྩོད་བཤེར་འདི་ སྤ་རོ་ཐོག་མའི་ཁྲིམས་འདུན་ལས་ ཆེ་མཐོ་ཁྲིམས་ཞབས་ལུ་མཐོ་གཏུགས་བཞེས་གནང་སྟེ་ བཀྲིན་བསྐྱང་གནང་ཟེར་ཞུ་བ་་་་་”
༤.༢	རྩོད་རྩ་ ཚེ་རིང་དབང་མོ་གིས་ རྩོད་ཉོག་དེའི་སྐོར་ལས་ སྤྱི་ཚེས་༡༠.༡༢.༢༠༢༡ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ལན་ སྤྱི་ཚེས་༡༠.༡༢.༢༠༢༡ ཅན་མའི་ནང་གསལ།
	“་་་་ཅན་མ་གིས་ཞུ་དོན་དེ་ཡང་ མཐོ་གཏུགས་པ་དཔགཔ་ཚེ་རིང་གིས་ མཐོ་གཏུགས་བཤེར་ཡིག་ཕུལ་ཏེ་ཡོད་པའི་བཤེར་ལན།
	རྩོད་གཞི་གི་རྒྱབ་ཁུངས། ཀྲོང་གསར་ཆ་འདུས་ བྲག་སྟེང་རྒེད་འོག་ གཡུས་སྟག་རྩ་ལས་མཐོ་གཏུགས་པའི་ཨམ་སྲུ་ཚེ་འདས་ཀརྨ་གིས་གཙོས་པའི་ མོ་རའི་ཨ་ལོ་སྔ་གིས་ ཝང་ཅང་རྒེད་འོག་གི་ ས་ཁྲམ་ཨང་༣༣༡ ཅན་མའི་ནང་ཡོད་པའི་ སའི་དབྱེ་བ་ཆུ་ཞིང་ སའི་མིང་ནད་བུ་ སའི་ཨང་༢༠༧ ལེབ་གྲངས་༢ ས་རྒྱ་ཨེ་དྲིས་༠.༢༧ དང་ སའི་དབྱེ་བ་ཆུ་ཞིང་ སའི་མིང་དཀོན་མཆོག་ སའི་ཨང་༡༩༧ ལེབ་གྲངས་༣ ས་རྒྱ་ཨེ་དྲིས་༠.༡༦ བཅས་ ས་རྒྱ་ཡོངས་བསྡོམས་ཨེ་དྲིས་༠.༤༣ པོ་ མིང་ཐོག་དཔགཔ་ཚེ་རིང་གུ་ཨིན་རུང་ ས་ཆ་དེ་ ཚེ་འདས་མོ་རང་དང་ཨ་ལོ་ཚུ་ ཐོབ་པའི་སྒྲུབ་བྱེད་ གཉེན་ཡ་བྲལ་གྱི་ གན་རྒྱ་སྤྱི་ཚེས་༡༥.༤.༢༠༠༨ ཅན་མ་ཡོད་ཟེར་སླབ་པ་ལས་བརྟེན་ ས་རིན་དངུལ་ཀྲམ་༢,༡༥༠,༠༠༠/-༼ས་ཡ་གཉིས་དང་ཅིག་འབུམ་ལྔ་ཁྲི༽ཐམ་པ་སྦེ་ རྩོད་རྩ་རང་གིས་ཉོ་བ་མ་ཚད་ རིན་གོང་འདི་ཡང་ཚང་སྒྲིག་སྤྲོད་ལེན་འབད་གྲུབ་པའི་ཁར་ གན་རྒྱ་སྤྱི་ཚེས་༧.༤.༢༠༡༣ ཅན་མ་བཟོ་བའི་གུར་ མཐོ་གཏུགས་པ་ཁོ་རང་དང་ཅིག་ཁར་ ཁ་སྐོང་གན་རྒྱ་ སྤྱི་ཚེས་༧.༤.༢༠༡༣ ཅན་མ་བཟོ་སྟེ་ ལོ་བསྟར་བཞིན་དུ་ ཐོག་ཚོགས་ཡང་ རང་གིས་བཟེད་དེ་ཡོད་ཟེར་ཞུ་ནི། 
	མཐོ་གཏུགས་པའི་བཤེར་ལན།
	གན་རྒྱ་ཚུའི་ཐད་ལུ་ སྒྲུབ་བྱེད་བཅའ་ཁྲིམས་༢༠༠༥ ཅན་མའི་དོན་ཚན་༣༥ པའི་དགོངས་དོན་ལྟར་ ཆ་གནས་ཅན་གྱི་ཡིག་ཐོག་གན་རྒྱ་ཨིན་རུང་ མཐོ་གཏུགས་པ་གིས་ དོན་མེད་ཉོགས་བཤད་བཀོད་དེ་ མཐོ་གཏུགས་ཞུ་ཡོདཔ་མ་གཏོགས་ གན་རྒྱ་ཚུ་རྩ་ཕན་མོས་མཐུན་ཐོག་ལས་ ཁྲིམས་དང་མཐུན་པར་ བཟོ་ཡོད་པའི་གན་རྒྱ་ཨིན་ཟེར་ཞུ་ནི། དེ་མ་ཚད་ མཐོ་གཏུགས་པ་གིས་ས་ཆ་ཁག་གཉིས་པོ་ གཉེན་ཡ་བྲལ་གྱི་གན་རྒྱ་ སྤྱི་ཚེས་༡༥.༤.༢༠༠༨ ཅན་མ་བཟོ་སྟེ་ ཚེ་འདས་ལུ་སྐལ་བགོ་སྦེ་བྱིན་གྲུབ་པ་ལས་བརྟེན་ མཐོ་གཏུགས་པ་ལུ་ ཉོགས་བཤད་བཀོད་ནི་དབང་ཚད་མིན་འདུག་ཟེར་ཞུ་ནི། དེ་བཟུམ་སྦེ་ མཐོ་གཏུགས་པའི་བུམོ་ཀུན་དགའ་དབང་མོ་གིས་ཡང་ མོ་རའི་སྤུན་ཆ་ངོམ་བློ་གྲོས་དབང་མོ་གིས་ རྩོད་རྩ་རང་ལུ་ངོ་བོ་དངུལ་ཀྲམ་༢,༠༠༠,༠༠༠/-༼ས་ཡ་གཉིས༽དང་ དེའི་སྐྱེད་དངུལ་ཀྲམ་༡༥༠,༠༠༠/-༼ཆིག་འབུམ་ལྔ་ཁྲི༽ཐམ་པ་བཅས་ ཡོངས་བསྡོམས་དངུལ་ཀྲམ་༢,༡༥༠,༠༠༠/-༼འབུམ་ཉི་ཤུ་ཉེར་གཅིག་དང་ལྔ་ཁྲི༽ཐམ་པ་སྤྲོད་དགོ་མི་དེ་ ས་རིན་ལས་བཅད་དེ་ ས་ཆ་ཉོ་བཙོང་གི་གན་རྒྱ་བཟོ་ཡི་ཟེར་ཐོག་མའི་ཁྲིམས་འདུན་ལུ་ ངག་བརྗོད་ཕུལ་ཡོད་མི་ཚུ་ལུ་ ཞིབ་དཔྱད་མཛད་རུང་ ཐོག་མའི་ཁྲིམས་འདུན་ལས་དབྱེ་བཤེར་ཡང་དག་མཛད་དེ་གནང་ཡོད་པའི་འཁྲུན་ཆོད་ཨིན་པ་ལས་བརྟེན་ མི་རྗེ་ལྷན་རྒྱས་རིན་པོ་ཆེ་མཆོག་གིས་ཡང་ ཐོག་མའི་འཁྲུན་ཆོད་དེ་ བསྒྱུར་ལྡོག་མེད་པར་གནང་ནི་ཡོད་པའི་རྒུད་སྐྱོབས་མཛད་གནང་ཟེར་ཞུ་བར་་་་”

༥༽	མཐོ་གཏུགས་རྩོད་ཉོག
༥.༡	མཐོ་གཏུགས་པ་ རྩོད་ཟླ་ དཔགཔ་ཚེ་རིང་གིས་ ཐོག་མ་སྤ་རོ་རྫོང་ཁག་ཁྲིམས་ཀྱི་འདུན་ས་ལས་གནང་བའི་འཁྲུན་ཆོད་དེ་ལུ་ ཁེ་རྒུད་མ་བཏུབ་པར་མཐོ་གཏུགས་ཞུ་དགོ་པའི་གནད་དོན་དེ་ཡང་ རྩོད་རྩ་ཚེ་རིང་དབང་མོ་དང་མཉམ་ ས་ཆ་ཉོ་བཙོངས་ཀྱི་གན་རྒྱ་ སྤྱི་ཚེས་༧.༤.༢༠༡༣ ཅན་མ་བཟོས་ཐོག་ ས་ཆ་ཉོ་བཙོངས་འཐབ་པ་མེད་རུང་ ས་ཆ་དེ་ ཁོ་རའི་གནས་ཚང་ཚེ་འདས་ངོམ་ཀརྨ་དང་ ཨ་ལོ་ཚུ་གིས་བཙོངས་ཏེ་ རིན་དངུལ་ཡང་ཚང་སྒྲིགས་ལེན་ཚར་འདུག་རུང་ ཁོ་རའི་ཁ་ཐུག་ལས་ ས་ཆ་དེ་ གནས་ཚང་ཚེ་འདས་དང་ཨ་ལོ་ཚུ་ལུ་སྐལ་བགོ་སྦེ་བྱིན་ཡོདཔ་མ་གཏོགས་ ཉོ་བཙོངས་འཐབ་ནི་སྦེ་བྱིན་པ་མེད་པའི་སྐོར་ལས་ ཉོགས་བཤད་དང་ ས་ཁྲམ་གྱི་མིང་ཐོག་ཡང་ཁོ་དང་གཅིག་ཁར་ཨིནམ་ལས་ ས་ཆ་ཉོ་བཙོངས་ཀྱི་གན་རྒྱ་གུར་ ཁོ་གིས་ས་ཡིག་ཡང་རྐྱབ་པ་མེད་རུང་ ཉིནམ་གཅིག་ལུ་ གན་རྒྱ་ཁག་གཉིས་རྫུན་མ་བཟོས་ཏེ་ ཁོ་གིས་ས་ཡིག་རྐྱབ་ཡོད་ལུགས་ཚུ་ཞུ་འདུག་པའི་ཁར་ དཔང་པོ་ཚུ་ཡང་རྩོད་རྩ་མོ་རའི་ཆ་རོགས་ཚུ་ཨིནམ་ལས་ བདེན་དཔྱད་མཛད་གནང་དགོཔ་མ་ཚད་ ཁོ་རའི་བུམོ་གཉིས་ཀྱིས་ཕུལ་བའི་ངག་བརྗོད་ཚུ་ཡང་ཞིབ་དཔྱད་མཛད་གནང་དགོ་པའི་ཁར་ དཔང་པོ་ངོམ་དགའ་སྐྱིད་དང་ ཚེ་དབང་ལ་གཉིས་ཀྱིས་ཕུལ་བའི་ངག་བརྗོད་ཚུ་ལུ་ཡང་ཞིབ་དཔྱད་མཐིལ་ཕྱིན་མཛད་གནང་དགོས་པར་ མཐོ་གཏུགས་བཤེར་ཡིག་ནང་ཁེ་རྒུད་མ་བཏུབ་པའི་གནད་དོན་ཚུ་ འདིར་ཁྲིམས་འདུན་ནས་ངོས་ལེན་ཡོད་མེད། 


༦༽	ཁྲིམས་ཁྲིའི་བསྐྱར་ཞིབ་བཅུད་དོན།
གོང་གསལ་ཞིབ་བཤེར་རིམ་ཨང་༤.༡,༤.༢ པ་དང་ རྩོད་ཉོག་རིམ་ཨང་༥.༡ པའི་བཅུད་དོན་དང་ རྩ་ཕན་གཉིས་ཀྱིས་ཕུལ་བའི་བཤེར་ཡིག་དང་ བཤེར་ལན་ བརྒལ་ལན་ སྒྲུབ་བྱེད་ དེ་ལས་ ཐོག་མའི་ཁྲིམས་འདུན་གྱི་འཁྲུན་ཆོད་ཚུ་ལུ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ ཆེ་མཐོ་ཁྲིམས་འདུན་ནས་ བསྐྱར་ཞིབ་མཐིལ་ཕྱིན་བགྱིས་པའི་བཅུད་དོན་གཤམ་གསལཿ
དང་པ་ མཐོ་གཏུགས་པ་ རྩོད་ཟླ་དཔགཔ་ཚེ་རིང་དང་ རྩོད་རྩ་ཚེ་རིང་དབང་མོ་ དེ་ལས་ མཐོ་གཏུགས་པའི་གནས་ཚང་ཚེ་འདས་ ངོམ་ཀརྨ་བཅས་རྩ་ཕན་ཚུ་གིས་བར་ན་ སྤྱི་ཚེས་༧.༤.༢༠༡༣ ཅན་མར་ ས་ཆ་དྲིས་མཱལ་རེ་ལུ་རིན་གོང་དངུལ་ཀྲམ་༥༠,༠༠༠/-༼ལྔ་ཁྲི༽ཐམ་པ་རེ་ དྲིས་མཱལ་༤༣ ལུ་རིན་གོང་ཡོངས་བསྡོམས་དངུལ་ཀྲམ་༢,༡༥༠,༠༠༠/-༼འབུམ་ཉེར་གཅིག་དང་ལྔ་ཁྲི༽ཐམ་པ་སྦེ་ ས་ཆ་ཉོ་བཙོངས་ཀྱི་གན་རྒྱ་བཟོས་ཡོད་མི་འདི་ འབྲུག་གི་སྒྲུབ་བྱེད་བཅའ་ཁྲིམས་དོན་ཚན་༣༥ པ་དང་ འབྲུག་གི་འགན་འཛིན་བཅའ་ཁྲིམས་དོན་ཚན་༡༦ པའི་དགོངས་དོན་ཚུ་དང་འཁྲིལ་ ཆ་གནས་ཅན་གྱི་ཡིག་ཐོག་ གན་རྒྱ་ཡིན་པར་ངོས་ལེན་མཛད་དེ་ གན་རྒྱའི་གནས་ཚིག་དང་འཁྲིལཝ་ད་ མཐོ་གཏུགས་པ་ རྩོད་ཟླ་དཔགཔ་ཚེ་རིང་གིས་ཁ་ཐུག་ལས་ ས་ཁྲམ་གསརཔ་ལྷོད་པའི་སྐབས་སུ་ ཉོགས་བཤད་མེད་པར་ ས་ཆ་ཉོ་མི་ རྩོད་རྩ་ཚེ་རིང་དབང་མོ་ལུ་ ས་ཁྲམ་སྤོ་སོར་འབད་ཐོག་སྤྲོད་ལེན་འབད་ནི་ཨིན་པར་ ཁས་བླངས་འབད་དེ་ གན་རྒྱ་གུར་ས་ཡིག་རྐྱབ་འདུག་པའི་འབྲེལ་གནད་དང་།
གཉིས་པ་ རྩ་ཕན་གཉིས་ཀྱིས་བར་ན་ ས་ཆ་ཉོ་བཙོངས་ལས་བརྟེན་པའི་འཛིང་ཉོགས་དེའི་སྐོར་ལས་ ཐོག་མ་ཁྲིམས་འདུན་ལུ་ ཝང་ཅང་རྒེད་འོག་བདག་སྐྱོང་གི་ཁ་ཐུག་ལས་ འབྱོར་བའི་ཡིག་ཚང་རིན་སྤུངས/ཝང་ཅང་༼༢༢༽༢༠༢༡/༧༧༨ སྤྱི་ཚེས་༡༥.༩.༢༠༢༡ ཅན་མར་ སྙན་ཞུ་འབྱོར་བའི་ནང་གསལ་ ངོམ་དཔགཔ་ཚེ་རིང་དང་ ཚེ་རིང་དབང་མོ་ རྩ་ཕན་གཉིས་ཀྱིས་བར་ན་ ས་ཆ་ཉོ་བཙོངས་ཀྱི་འགྲིགས་མིན་ལས་བརྟེན་ འཛིང་ཉོགས་ཁྲིམས་འདུན་ལུ་ཡོད་མི་དང་བསྟུན་ རྒེད་འོག་བདག་སྐྱོང་གི་ཧོངས་ལས་ རྩ་ཕན་གཉིས་པོ་འབོ་སྟེ་ དབྱེ་དཔྱད་འབད་བའི་སྐབས་སུ་ ཧེ་མ་ ངོམ་དཔགཔ་ཚེ་རིང་གི་ ས་ཆ་བཙོངས་པའི་བསྒང་ལུ་ དྲིས་མཱལ་རེ་ལུ་རིན་གོང་དངུལ་ཀྲམ་༥༠,༠༠༠/-༼ལྔ་ཁྲི༽ཐམ་པ་སྦེ་བཙོངས་འདུག་རུང་ ད་རེས་ནང་འགྲིགས་འབད་བའི་སྐབས་ལུ་ དྲིས་མཱལ་རེ་ལུ་དངུལ་ཀྲམ་༡༠,༠༠༠/-༼ཆིག་ཁྲི༽ཐམ་པ་རེ་ཁ་སྐོང་དགོ་ལུགས་ཀྱི་ཉོགས་བཤད་བཀོད་དེ་ རྩ་ཕན་བར་ འགྲིགས་མ་ཚུགས་པའི་སྙན་ཞུ་ཚུ་ཕུལ་མི་ལུ་བལྟཝ་ད་ རྩ་ཕན་བར་ས་ཆ་ཉོ་བཙོངས་འཐབ་འདུག་པའི་བདེན་ཁུངས་གསལ་པོར་འབྱུང་ཡོདཔ་མ་ཚད་  མཐོ་གཏུགས་པའི་ཁ་ཐུག་ལས་ ཁོ་རའི་གནས་ཚང་ཚེ་འདས་ངོམ་ཀརྨ་དང་ ཨ་ལོ་ཚུ་གིས་རྩོད་རྩ་ལུ་ བཙོངས་ཡོད་པའི་ས་ཆ་དེའི་ཁྲམ་འདི་ ཁོ་རའི་མིང་ཐོག་ཨིན་པའི་ཁར་ ཉོ་བཙོངས་འཐབ་པ་ཡང་མེད་པའི་ཉོགས་བཤད་བཀལ་ཡོད་མིའི་ཐད་དུ་ སྐབས་སུ་འབབ་བའི་རྩོད་ཉོགས་ནང་ཡོད་པའི་ས་ཆ་ཁག་གཉིས་པོ་དེ་ རྩོད་རྩ་ཚེ་རིང་དབང་མོ་ལུ་མ་བཙོངས་བའི་སྔོན་ལས་རང་ མཐོ་གཏུགས་པའི་གནས་ཚང་ངོམ་ཀརྨ་ལུ་སྐལ་བགོ་སྦེ་སྤྲོད་གྲུབ་པའི་བཟའ་ཚང་གཉིས་ཀྱིས་བར་ན་ གཉེན་ཡ་བྲལ་གྱི་གན་རྒྱ་ སྤྱི་ཚེས་༡༥.༤.༢༠༠༨ ཅན་མར་བཟོས་ཡོད་མི་འདི་ ཁྲིམས་མཐུན་གྱི་གན་རྒྱ་ཡིན་པར་བདེན་རྟགས་གྲུབ་ཡོད་པའི་ཁར་ མཐོ་གཏུགས་པའི་བུམོ་ངོམ་ཀུན་དགའ་དབང་མོ་གིས་ཐོག་མ་ཁྲིམས་འདུན་ལུ་ཕུལ་བའི་ངག་བརྗོད་ སྤྱི་ཚེས་༡༥.༩.༢༠༢༡ ཅན་མར་ནང་འབད་རུང་ རྩོད་རྩ་ལུ་བཙོངས་ཡོད་པའི་ས་ཆ་དེ་ སྔོན་ལས་རང་ མཐོ་གཏུགས་པ་གིས་གནས་ཚང་བགྲེསཔ་ཀརྨ་དང་ ཨ་ལོ་ཚུ་ལུ་སྐལ་བགོ་སྦེ་བྱིན་གྲུབ་པའི་ས་ཆ་ཨིན་པའི་སྐོར་ལས་གསལ་ཞུ་ཚུ་ཕུལ་འདུག་པ་ལས་བརྟེན་ གོང་གི་ས་ཆ་འདི་ཉིད་ ཚེ་འདས་ཀརྨ་གིས་ གཉེན་ཡ་བྲལ་གྱི་གན་རྒྱ་དང་འཁྲིལ་ མོ་རའི་དབང་ཚད་སྤྱོད་ཐོག་ རྩོད་རྩ་ལུ་བཙོངས་ཏེ་ ས་རིན་ཚུ་ཡང་ཚང་སྒྲིགས་ལེན་ཚར་འདུག་པའི་མངོན་རྟགས་ཚུ་གྲུབ་པའི་གནད་ལས་ མཐོ་གཏུགས་པའི་མིང་ཐོག་ ཁྲམ་ཨང་༣༣༡ ཅན་མ་ནང་ཡོད་པའི་ས་ཆ་ སའི་དབྱེ་བ་ ཆུ་ཞིང་ སའི་མིང་ནད་བུ་ ཞིང་ཨང་WAN-3069 ཨེ་དྲིས་༠.༢༧༤ དང་ སའི་དབྱེ་བ་ཆུ་ཞིང་ སའི་མིང་དཀོན་མཆོག་ ཞིང་ཨང་WAN-3071 ཨེ་དྲིས་༠.༡༥༠ བཅས་ཡོངས་བསྡོམས་ ས་ཆ་ཨེ་དྲིས་༠.༤༢༤ ཅན་མ་འདི་ཉིད་ འབྲུག་གི་སའི་བཅའ་ཁྲིམས་སྤྱི་ལོ་༢༠༠༧ ཅན་མའི་དོན་ཚན་༥༧ པའི་དགོངས་དོན་ལྟར་ རྒྱལ་ཡོངས་ས་ཆ་ལྷན་ཚོགས་ཀྱི་ས་ཁྲམ་སྤོ་སོར་གྱི་ལམ་ལུགས་ཚུ་དང་འཁྲིལ་ཏེ་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཞག་དུས་ ཟླ་ངོ་གསུམ་གྱི་ནང་འཁོད་ མཐོ་གཏུགས་པའི་མིང་ཐོག་ལས་ རྩོད་རྩ་ཚེ་རིང་དབང་མོ་གི་མིང་ཐོག་ ཁྲམ་སྤོ་སོར་འབད་དེ་སྤྲོད་ལེན་འབད་དགོས་པར་བྱེད་དེ་ མཐོ་གཏུགས་བཤེར་ཡིག་འདི་ ཕྱིར་འབུད་མཛད་ཐོག་ ཐོག་མའི་འཁྲུན་ཆོད་དེ་ རང་འཇགས་བསྟར་སྤྱོད་མཛད་དགོས་པར་ འཁྲུན་ཆོད་གནང་ནི།  

༧༽	འཁྲུན་ཆོད།
༧.༡	གོང་གསལ་བསྐྱར་ཞིབ་ཀྱི་བཅུད་དོན་ལྟར་ མཐོ་གཏུགས་པ་ རྩོད་ཟླ་དཔགཔ་ཚེ་རིང་གི་མིང་ཐོག་ ཁྲམ་ཨང་༣༣༡ ཅན་མ་ནང་ཡོད་པའི་ས་ཆ་ སའི་དབྱེ་བ་ ཆུ་ཞིང་ སའི་མིང་ནད་བུ་ ཞིང་ཨང་WAN-3069 ཨེ་དྲིས་༠.༢༧༤ དང་ སའི་དབྱེ་བ་ཆེ་ཞིང་ སའི་མིང་དཀོན་མཆོག་ ཞིང་ཨང་WAN-3071 ཨེ་དྲིས་༠.༡༥༠ བཅས་ཡོངས་བསྡོམས་ ས་ཆ་ཨེ་དྲིས་༠.༤༢༤ པོ་འདི་ཉིད་ འབྲུག་གི་སའི་བཅའ་ཁྲིམས་ སྤྱི་ལོ་༢༠༠༧ ཅན་མའི་དོན་ཚན་༥༧ པའི་དགོངས་དོན་ལྟར་ རྒྱལ་ཡོངས་ས་ཆ་ལྷན་ཚོགས་ཀྱི་ས་ཁྲམ་སྤོ་སོར་གྱི་ལམ་ལུགས་ཚུ་དང་འཁྲིལ་ཏེ་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཞག་དུས་ ཟླ་ངོ་གསུམ་གྱི་ནང་འཁོད་ མཐོ་གཏུགས་པའི་མིང་ཐོག་ལས་བཏོགས་ཏེ་ རྩོད་རྩ་ཚེ་རིང་དབང་མོ་གི་མིང་ཐོག་ ཁྲམ་སྤོ་སོར་འབད་དེ་སྤྲོད་ལེན་འབད་དགོས་པར་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་ཨང་༼སྤ་རོ་༢༡-༥༤༧༽ སྤྱི་ཚེས་༢༨.༡༠.༢༠༢༡ ཅན་མ་གནང་མི་དེ་ དྲང་བཤེར་རྣམ་དག་གི་སྒོ་ལས་ དྲང་ཁྲིམས་གནད་སྨིན་ཐོག་ བདེན་རྫུན་ཤན་འབྱེད་མཛད་པའི་མངོན་གསལ་འབྱུང་བ་ལས་བརྟེན་ འཕྲི་སྣོན་ནམ་འགྱུར་ལྡོག་མཛད་དགོཔ་མ་འཐོནམ་ལས་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་དོན་ཚན་༡༡༡ ཀ༽ པའི་དགོངས་དོན་ལྟར་ ཆ་གནས་ཧྲིལ་བུ་མཛད་དེ་ མཐོ་གཏུགས་བཤེར་ཡིག་འདི་ ཕྱིར་འབུད་མཛད་དེ་ ཁྲིམས་དེབ་དེའི་དོན་ཚན་༢༧ པའི་དགོངས་དོན་ལྟར་ རང་འཇགས་བསྟར་སྤྱོད་མཛད་དགོས་པར་ འཁྲུན་ཆོད་གྲུབ།  

༧.༢	གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༩༦.༥ པ་དང་༡༠༩.༡ ག༽ པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་གྱི་ནང་འཁོད་ མཐོ་གཏུགས་ཞུ་ནིའི་གོ་སྐབས་གནང་སྟེ་ འཁྲུན་ཆོད་གྲུབ། 



བཀའ་རྒྱ། 
ཁྲིམས་ཀྱི་འདུན་ས་ལས་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༩༦ པའི་དགོངས་དོན་ལྟར་ བཀའ་གྲོས་རིམ་པར་མཛད་དེ་འཁྲུན་ཆོད་གནང་གྲུབ་པ་ལས་ འཁྲུན་ཆོད་དེ་དང་འཁྲིལ་བའི་བཀའ་གྲུབ་མ་བཏུབ་པའི་རིམ་པ་ རྩ་ཕན་སུ་ཞིག་གི་ ཁོངས་ལས་འཐོན་རུང་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༡༠༤/༡༠༧ པའི་དགོངས་དོན་ལྟར་ ཁྱད་གསོད་ཀྱི་ཉེས་ཁྲིམས་སྨིན་ཆོག་པ་བཅས་ གནམ་ལོ་ལྕགས་མོ་གླང་ལོ་ཟླ་བཅུ་གཅིག་པའི་ཉེར་གསུམ་ལུའམ་ སྤྱི་ཚེས་༢༧.༡༢.༢༠༢༡ ལུ་ དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ། 

